
Проектот Евродијалог беше оригинално поддржан од Европската унија преку 
Европската иницијатива за демократија и човекови права.

Ова издание на Евродијалог е објавено со стручна и финансиска поддршка на 
Светската здравствена организација. 

Мислењата изразени во списанието се авторски.

“Евродијалог” излегува два пати годишно.



Списанието за европски прашања “Евродијалог” одбележува јубилеј 
на 20 изданија од своето обновено постоење, како продолжение на 
Списанието за теорија “Дијалог” кое беше насочено кон прогресивната 
теориска мисла во 1970тите и 1990тите години. 

По повод овој јубилеј, 20тото специјално издание е посветено на 
здрaвјето во современиот контекст во којшто тоа нужно се поврзува 
со општествено-економскиот развој и благосостојбата, едновремено 
и како инвестиција и како цел на организираното проактивно 
ангажирање на сите сектори и чинители во општеството. 

Современата глобална и европска агенда за човековиот и 
општествениот развој го позиционира здравјето во нивниот 
епицентар, врз основа на научни факти и докази. При тоа, човекот 
и неговите права, како и универзалноста на правото на здравје, без 
дискриминација, остануваат во фокусот на современото разбирање на 
општествениот проактивен ангажман за здравје и благосостојба, со 
особен акцент на намалување на нееднаквостите од било кој вид. 

Ова јубилејно издание, се публикува во период на напори за 
осмислување на современа и проактивна политика за здравје на 
државата. Од тие причини, тоа е стручно и финансиски поддржано од 
Канцеларијата на Светската здравствена организација во Македонија, 
како најзначаен фактор и поддржувач на унапредувањето на здравјето 
и благосостојбата во глобални, регионални и национални рамки. 

Здравјето и благосостојбата во оваа збирка на кратки осврти, се 
разгледани низ призмата на современиот меѓународен контекст и 

обврски, националните потреби и заложби, како и преку процесите 
на широк општествен и интерсекторски дијалог за подготовка, 
донесување и имплементација на националните политики. Целта на 
оваа збирка е да ги публикува ставовите на стручњаци од различни 
области и дисциплини и на тој начин да допринесе во создавањето на 
широка база на современи стручни информации, засновани на докази, 
којашто може да се искористи во процесот на креирање на политиката 
за подобро здравје и благосостојба кај нас.

Во првиот дел, Меѓународни заложби и национални политики 
во функција на здравјето, се обработени правото на здравје 
(Мемети), новата Агенда 2030 за одржлив развој (Милевска Костова, 
Чичевалиева), значењето на човековите ресурси за здравјето од 
глобален аспект (Јанкуловски), националните политики за здравје 
и улогата на СЗО (Чичевалиева, Милевска Костова), како и правото 
на здравје во вонредни услови, како што е мигрантската криза денес 
многу актуелна во европскиот регион (Ончева, Спасеновска).

Во вториот дел, се разгледува Јавното здравје и здравјето во текот 
на целиот живот, низ процесите на донесување национална стратешка 
рамка за јавно здравје со акциски план до 2020 година (Костовска, 
Целевска, Величковски), здравјето на мајките и доенчињата во 
контекст на одржливиот развој (Петрушевска), и потребата за 
обезбедување здравствена еднаквост за сите (Младеновиќ, Кули), 
однесувањето на децата во училишна возраст (Ќосевска) и нивните 
навики во исхраната (Спироски); ставајќи фокус на превентивните 
мерки и активности за подобро здравје со делување возводно и од 
самиот почеток на животот.

Во третиот дел, Здравје и животна средина, се опфатени 
националните напори за интерсекторска соработка преку развој на 
стратешка рамка за здравје и животна средина со акциски план до 2020 
година (Ѓорѓев), а се разгледани и специфични мерки за справување со 
климатските промени, особено во заштита на работниците и нивното 
здравје (Караџинска Бислимовска). Овие кратки осврти ја истакнуваат 
потребата за усвојување на зацртаните насоки за акција и нудат 
ефикасни и применливи политики за јавно-здравствени интервенции 
за разрешување на овој и сродните проблеми.

Четвртиот дел, Незаразни болести и фактори на ризик ги 
разгледува прашањата поврзани со значајните незаразни болести и 
фактори на ризик, во насока на нивно адресирање заради превенција 
и рано откривање на современите епидемии на денешницата. 
Меѓу нив, обработени се кардиоваскуларните болести (Бошевски), 



елиминирање на болестите предизвикани од азбест (Минов, 
Караџинска Бислимовска) и безбедноста на храната (Ристовска), како 
дел од добро утврдените причинители на незаразните болести, заедно 
со физичката неактивност и нездравите навики како што се пушење, 
прекумерно консумирање алкохол, и слично.

Петтиот дел, Заразни болести и кризни состојби се осврнува на 
проблемите со преносливите болести за кои светот сè уште не може 
да се пофали со целосна елиминација или ставање под контрола. 
Антимикробната резистенција е елаборирана како еден од сериозните 
проблеми на глобално ниво (Бошевска, Пановски), заедно со 
превенцијата и контролата на ХИВ/СИДАта (Микиќ), кои остануваат 
отворени прашања на глобално ниво. Подготвеноста за одговор 
при ризици, опасности, катастрофи и вонредни состојби е исто 
така обработена (Кочубовски, Спасеновска) како важен елемент на 
заштитата на здравјето и благосостојбата и зачувувањето на условите 
и непреченото функционирање во општеството во вонредни услови.

Согласно на глобалните искуства, применетите политики даваат 
најголеми резултати кога се базирани на соодветни информации 
за здравствениот статус, размена на искуства и докази за ефикасни 
мерки во превенција, зачувување и подобрување на здравјето. 
Шестиот дел, Истражувања и докази за информирани политики 
во таа насока се осврнува на безбедноста на пациентите низ призмата 
на акредитацијата (Зисовска), здравствениот информациски систем 
и неговата сè поголема улога во здравјето (Чичевалиев), како и 
на важноста од градење нова култура и институционализација на 
користењето докази во процесите на креирање политики и носење 
одлуки (Јанковиќ, Милевска Костова).

Уреднички одбор
Списание за европски прашања “Евродијалог”


